
Ganga Stuti by Tirthagana

தீர்த²க³ணை: க்ரு’தா க³ங்கா³ஸ்துதி:

தீர்தா²ந்யூசு: ।
ௐ நமோ விமலவத³நாயை பூ⁴ர்பு⁴வ:ஸ்வ:பரமஹ:கலாயை கேவலபரமாநந்த³ஸந்தோ³ஹரூபாயை
லோகத்ரயாமீவவலாகாதிமிராபஸாரகபரமஜ்யோதிரூபாயைஅஸத³பலாபதிக்தரஸதூ³ஷிதரஸநாதோ³ஷாபஸாரணபரமாம்ரு’தரஸரஸாயநாம்ரு’தரூபாயை
। மூர்த்திமத்யை கோடிகோடிசந்த்³ரத⁴வளாயை மகராஸநாயை தே ॥ க³ங்கே³
தே³வி ஸ்வர்து⁴நி விஷ்ணுபாதோ³த்³ப⁴வே த்³ரவமயநாராயணதைஜஸஶீரத்³ரவஶரீரே
பரமாத்மந் ப்ரஸீத³ ப்ரஸீத³ தே நமோ நம: ॥

நமஸ்தே தே³வதே³வேஶி க³ங்கே³ த்ரிபத²கா³மிநி ।
த்ரிலோசநே ஶ்வேதரூபே ப்³ரஹ்மவிஷ்ணுஶிவார்ச்சிதே ॥ 1॥
வேக³க²ண்டி³தப்³ரஹ்மாண்ட³கடாஹே தோ³ஷக²ண்டி³நி ।
ரத்நகோடிகிரீடேந மண்டி³தாமலமஸ்தகே ॥ 2॥
தே³வேதே³வ்யாதி³கைரீடஸ்ப்ரு’ஷ்டபாதா³ம்பு³ஜத்³வயே ।
காமதே³ காமரூபாஸி தீர்தா²நாஞ்ச ப்ரஸூரஸி ॥ 3॥
ஶ்யாமே ஶ்யாமலஸச்சாருகுஞ்சிதாமலகுந்தலே ।
ஶிவப்ரியே ஶிவாராத்⁴யே ஶிவஶீர்ஷக்ரு’தாலயே ॥ 4॥
ஶிவே ஶிவப்ரதே³ஶைவம் குர்வாணா நிகி²லம் ஜக³த் ।
அச்யுதேऽச்யுதபூ⁴ஷாட்⁴யே அச்யுதாங்க்⁴ரிஸமுத்³ப⁴வே ॥ 5॥
அச்யுதாத்மகதா³ப்³ஜே த⁴ராக³மநபாவநே ।
அச்யுதப்ரேமதா⁴ராட்⁴யா ப்³ரஹ்மாணீ ப்³ரஹ்மரூபிணீ ॥ 6॥
ப்³ரஹ்மாநந்த³மயீ ப்³ரஹ்மப்ரஸூர்ப்³ரஹ்மரஸாம்ரு’தா ।
ப்³ரஹ்மத்வதா³யிநீ ப்³ரஹ்மநதீ³ஸுரது⁴நீ ஸுரா ॥ 7॥
பே⁴த³ஶூந்யாऽபே⁴த³காரீபே⁴த³கப்ராணஹாரிணீ ।
அபே⁴த³பு³த்³தி⁴ரூபாஸி அபே⁴த³பு³த்³தி⁴மத்ப்ரியே ॥ 8॥
ஸத்யப்ரபஞ்சரஹிதே அநிந்த்³யேதோ³ஷவர்ஜ்ஜிதே ।

தீர்த²க³ணை: க்ரு’தா க³ங்கா³ஸ்துதி:

கமலே விமலே ஶுத்³தே⁴ தத்த்வப்³ரஹ்மபராத்மிகே ॥ 9॥
வேகா³தா⁴ரே வேக³க³மே ஸ்தி²ரவாயுப்ரபே⁴தி³நி ।
ஸூர்யமண்ட³லஸம்பி⁴ந்நே மந்தா³கிநி மஹேஶ்வரி ॥ 10॥
ஸுரார்சிதே மஹாமல்லே கோகாமுகி² ரணப்ரியே ।
வலிமாம்ஸப்ரியே காலி மத்ஸ்யாஸவஸுக²க்³ரஹே ॥ 11॥
ஜவாரக்தாக்ஷி லோலாக்ஷி ரக்தவஸ்த்ரபிதா⁴யிநி ।
நி:ஶங்கஸேவ்யே நி:ஸேவ்யே நிஷ்கிஞ்சநஜநப்ரியே ॥ 12॥
தி³க³ம்ப³ரப்ரியே தி³வ்யே வீரரூபே மநோஹரே ।
ஆகாஶநிலயே தே³வி ஸதா³ பர்வதவாஸிநி ॥ 13॥
த⁴ராலயே ச பாதாலநிலயே கே²சரே சரே ।
ஸதா³ க²ட்³க³கரே பீ⁴மே மஹாபை⁴ரவஸாதி⁴தே ॥ 14॥
ப⁴யஹாரே ப⁴யாதா⁴ரே ப⁴வபத்ரி ப⁴வாநலே ।
பா⁴வஜ்ஞே பா⁴வரஸிகே கி³ரிஜே கி³ரிஶ‍்ரு’ங்க³கே³ ॥ 15॥
ஶ‍்ரு’ங்கா³டகக³தே காந்தே ஶ‍்ரு’ங்கா³ரரஸஶோப⁴நே ।
காமரூபே காமப⁴வே காமநாப⁴வமந்மதே² ॥ 16॥
து³ர்க³மே து³ர்க³திஹரே து:³க²ஹந்த்ரி ஸுகா²லயே ।
ஹம்ஸகாரண்ட³வக்ரௌஞ்சமண்டி³கூலத்³வயே ஶுபே⁴ ॥ 17॥
தே³வாநீஸேவிததடே ஸ்ம்ரு’திபாபவிநாஶிநி ।
ப்³ரஹ்மஹத்யாதி³பாபேஷு நாமமாத்ரஹமஹாஶநே ॥ 18॥
ஸுக²தே³ மோக்ஷதே³ மாத:ஸர்வேஷாம் ஜக³தாமபி ।
சாண்டா³லக்³ரு’ஹிஸந்ந்யாஸி-யோகி³ஸேவ்யா ச யோகி³நீ ॥ 19॥
விஷயாக்²யவிஷஜ்வாலாஹரே விஷஹரே ஹரே ।
ஹாரே த³ஶஹரே க³ங்கே³ கலிபாபஹரே பரே ॥ 20॥
ஹுங்காரரூபே ப்ரணவஸ்வரூபே ஹ்ரீம்ஸ்வரூபிணி ।
அம்பி³கே ப⁴க³வத்யம்ப³ பீ⁴ஷ்மஸூஸ்தே நமோ நம: ॥ 21॥
இஷ்டஸித்³தி⁴கரே ஸ்பே²ம் ஸ்பௌ²ம் ஹ்ரௌம் ஹ்ராம் ஸ்வாஹாஸ்வரூபிணீ

।
விமலமுகி² சந்த்³ரமுகி² கோலாஹலே ஸர்வே ப்ரஸீத³ ॥ 22॥

ராஜலக்ஷ்மீஶ்ச பூ⁴பாநாம் க்³ரு’ஹிணாம் க்³ரு’ஹிணீ ஶுபா⁴ ।
யோகி³நாம் யோக³ ஏவ த்வம் மதி:ஸந்ந்யாஸிநாமபி ॥ 23॥
கவீநாம் விஶ்வதோத்³ரு’ஷ்டிர்பு³த்³தி⁴ஸ்த்வம் ராஜஸேவிநாம் ।
லஜ்ஜாऽஸி ச குலஸ்த்ரீணாம் வாலாநாம் மது⁴ரா ச கீ:³ ॥ 24॥
ப⁴வதீ ஸமரே ஸ்பர்த்³தா⁴ ஸாதூ⁴நாஞ்ச க்ஷமா க²லு ।
ஸரஸ்வதீம் ச வால்மீகே வ்யாஸே வாசாலதா ததா² ॥ 25॥
ஶ்ருதி:ஸ்ம்ரு’திஶ்ச ஸம்ஜ்ஞா ச கவிதாலஹரீ ததா² ।
க³திஸ்த்வமேவ பூ⁴தாநாம் மத்ஸ்யாநாமுத³கம் யதா² ॥ 26॥
ஜாட்³யஹந்த்ரீ மந்த்ரரூபா காலரூபா கபாலிநீ ।
குமாரீ தருணீ வ்ரு’த்³தா⁴ ரஸஜ்ஞா ரஸஸுந்த³ரீ ॥ 27॥
ஸ்வர்கே³ மந்தா³கிநீ த்வம் ஹி தே³வதே³வீநிஷேவிதா ।
க்ஷிதாவலகநந்தா³ த்வம் க்ரு’தார்தா²ந் குருஷே நராந் ॥ 28॥
பாதாலே நாக³லோகாத்³யைர்போ⁴க³வத்யஸி ஸேவிதா ।
பூர்வஸ்யாம் தி³ஶி ஸீதா த்வம் ப⁴த்³ராக்²யா சோத்தரத்ர வை ॥ 29॥
பஶ்சிமஸ்யாம் ஹி வங்க்ஷுஸ்த்வமலகநந்தா³ ச த³க்ஷிணே ।
ப்³ராஹ்மீ த்வம் வைஷ்ணவீ ஶைவீ குமாரீ யுவதீ ததா² ॥ 30॥
கபாலமாலிநீ ச த்வம் விகடாக்ஷா ஸரஸ்வதீ ।
ஶ்மஶாநவாஸிநீ ச த்வம் சிதாங்கா³ராஸ்தி²ஸஞ்சயா ॥ 31॥
ஸரஸ்வதீ ஜாஹ்நவீ ச க³ங்கா³ பா⁴கீ³ரதீ² ஶுபே⁴ ।
ஹம்ஸீ பத்³மமுகீ² பத்³மஸஹஸ்த்ரத³லவாஸிநீ ॥ 32॥

வயம் து மாத: பரமமங்க³ளாயநவாஸாவகா³ஹத³ர்ஶநஸ்மரணேந விஶ்வாநி தீர்தா²நி
கிலேதரதா² யே புநஸ்த்வயி ப⁴க்தாஸ்தாந்வயம் புநீமஹே தத்³விபூ⁴திவிஶேஷதி³த்³ரு’க்ஷயா
தத்ர தத்ர ப்⁴ரமத: । த்வய்யப⁴க்தாம்ஸ்து தூ³ரதஸ்த்யஜாமஹே । த்வம்
புநஸ்தத்தந்மயத்வாத்³தே³வாநாம் தீர்தா²நாம் த⁴ர்மாணாம் மாதா ஸர்வஸாக்ஷிணீ
ப்ரணம்யஸே ஶதஶ: । ப்ராது³ர்பா⁴வப்ரலயௌ நஸ்த்வத்த இதி பரமம் ।
கிம்ப்³ரூமஸ்தவ மஹிமா நாஸ்தி யதோ ப்³ரஹ்மஹத்யாஸ்த்ரீஹத்யா-கு³ருஹத்யாதி³மஹாபாதகாதிபாதகாநாமேகாதி⁴கரணஞ்ச
। ஜநஸ்தஜ்ஜலகணஸம்ப³ந்தா⁴தி³நைவ பூதோ ப⁴வதீதி । தத்³த³ர்ஶநாதே³வ

தீர்த²க³ணை: க்ரு’தா க³ங்கா³ஸ்துதி:

பரமப்³ரஹ்மபத³ப்ராப்தி: ப²லமிதி ச யோ மஹிமபரமாஹ ஸ தத்தத்பாபபா⁴கி³தி
யதா²ர்த²வாத:³ ॥
॥ இதி ப்³ரு’ஹத்³த⁴ர்மபுராணாந்தர்க³தே தீர்த²க³ணை: க்ரு’தா க³ங்கா³ஸ்துதி:
ஸம்பூர்ணா ॥
॥ ப்³ரு’ஹத்³த⁴ர்மபுராணம் । பூர்வக²ண்ட:³ । கு³ணநிர்ணய அத்⁴யாய: 5। 60-91॥

